
Harri bat bide erdian 

Sei urte zituenean leuzemia atzeman zioten Alejandra Casisi; hamalau ditu orain, eta kazetari izan nahi du

 EDURNE ELIZONDO - IRUÑEA 

Hamalau urte ditu. Eta irribarre zabala. Kazetari izan nahi du. Hain gazte izanagatik, errateko asko du. Haren hitzek, egia erran, ez dirudite hamalau urteko neskato batenak. Bere adinari dagokiona baino helduago dela aitortu du. «Nire gaixotasunaren ondorioz, ohi baino azkarrago hazi naiz». 

Leuzemia mieloide akutua izena du Alejandra Casisek izan duen gaixotasunak. Duela zazpi urte egin zuen topo gaitzarekin. Harri bat haren bidean. Egun, erabat gainditu du. «Lepoan koskor bat atera zitzaidan. Koskor handia zen. Medikuarengana joan, eta gaixo nintzela erran zidaten», gogoratu du.Sei urte zituen Casisek eri zela jakin zuenean. Haur bat besterik ez zen. Hala ere, orduan gertatu zitzaizkion gauza asko gogoan ditu oraindik. Gogoan ditu ospitaleko beste haurrak; gogoan du zaintzen zuten erizainen goxotasuna. Gogoan ditu medikuen aurrean abesten zituen kantak. Gogoan du, halaber, orratzek zenbat beldurtzen zuten hasieran. «Ohitu nintzen arte».Txarrak bazter utzi, eta onei eusten saiatu da Casis. Orain konturatzen da sei urte zituenean atzeman zioten gaixotasunaren larritasunaz. «Benetako garrantzia duten gauzei lehentasuna ematen irakatsi dit leuzemiak». Dena galtzeko zorian zaudenean, azaleko gauzek ez dutela merezi. Hori ikasi du.Leuzemiak Perun harrapatu zuen neskatoa. Han jaio zen, eta hangoa du sendia. Perun bertan, zatitu egin zuen gaitzak familia. «Ni amarekin nengoen, ospitalean; aita, eta anai-arrebak, beste hiri batean, aitak lan egin behar baitzuen. Asteburuetan etortzen ziren».Kimioterapia hartu behar izan zuen neska gazteak ospitalean, gaixotasunari aurre egiteko. «Hainbat anda zegoen, eta ni haietako batean nengoen, beste hainbat haurrekin batera. Gogoan dut bi umeri belaunetan ematen zizkietela ziztadak».Tratamenduaren ondorio txarrei buruz, hitz gutxi batzuk. Bertzerik ez du gogoratu nahi. «Ongi nintzela iruditzen zitzaidan, baina zutik jartzen saiatu, eta goragalea hasten zitzaidan». Neskatoaren ama Aida Parejak gauza gehiago gogoratzen ditu. «Hain txiki eta hain ahul ikustea ez zen samurra. Eta, hala eta guztiz ere, beti baikor. Sukarrak jota egonda ere, inoiz ez zuen abesteko gogoa galdu. Lasai egoteko erraten zidan. Sendatuko zela. Barruan sentitzen zuela sendatuko zela».«Halako energia sumatzen nuen nik nire baitan». Perutik, Euskal Herrirako bidea egin zuen Casisek, gurasoekin eta Eduardo bere anaiarekin batera. «Peruko ospitalean kimioterapia bertzerik ez zidaten eskaintzen. Hezur-muin transplantea egitea erabaki genuen, eta horretara etorri ginen honat». 

Transplantea Klinika Unibertsitarioan 

Hasieran, Israel hautatu zuten neskaren gurasoek helmugatzat, baina azken unean alabak txarrera egin zuen, eta bidaia bertan behera uztea erabaki zuten. «Haur Onkologikoak Laguntzeko Elkartearekin bat egin genuen orduan, eta Iruñera etortzea erabaki genuen». 

Iruñera, 1998. urteko abenduaren 2an ailegatu ziren. Berehala sartu zuten Klinika Unibertsitarioan. Abenduaren 5ean, 7 urte egin zituen neskak. «Ospitalean ospatu nuen. Bigarren solairuan nintzen. Jolasteko gela bat zegoen han, eta egun osoa ematen nuen han. Nire urtebetetze egunean, opila ekarri zidaten erizainek».Abenduaren 18an, ebakuntza egin zioten. Anaiaren hezur-muina jarri zioten, haren bidez leuzemiari behin betiko aurre egiteko asmoz. Egun hartakoak ez zaizkio ahaztu. «Anaiaren hezur-muina jaso ondoren, aurpegia oso gorri jarri zitzaidan. Eta ahoan oso zapore arraroa sentitzen nuen. Txarra. Sugus gozoki bat eman zidaten, baina okelaren zaporea hartzen nion».Transplantea egin ondoren, hamaika egun egin zituen neskatoak gela batean bakartuta. «Ama nirekin egon zen». Familiaren laguntza. Casisek hainbertze eskertu zuen familiaren laguntza.Irudi baten bidez jakin zuen neskak dena ongi zela. «Egun batean medikuak ni ikustera etorri ziren. Zerbait falta zitzaiela sumatu nuen. Maskararik gabe sartu zirela ohartu nintzen bat-batean. Ongi nengoela erran zidaten; nire gorputzak erabat onartu zuela transplantea».Gaixotasunak ekarri zuen Alejandra Casis Euskal Herrira, eta orain Iruñea du etxe. Atzera begiratu ondoren, berak ez du zalantzarik. «Minbiziari aurre egin behar zaio. Gaixo diren haurrek atera dezatela indarra ahal duten tokitik. Ez dezatela amore eman. Hau ez da tragedia. Gainditu daitekeen gaixotasuna da minbizia».Amaren eritasuna bizi du egun Casisek. Minbizia, berriz. Eta orain ulertzen du amak zer sentitzen zuen bera gaixo zenean. «Nik ez nuen nire egoeragatik sufritzen. Besteengatik sufritzen nuen. Okerragoa da hurbileko bat gaixo izatea, minbizia zuk izatea baino».Aida Parejari autotransplantea eginen diote laster, martxoan. Duela sei hilabete atzeman zioten linfomaren arrastoak erabat desagerraraztea da ebakuntzaren helburua. «Laster amaituko da dena», erran dio alabak amari. Eta ongi daki zertaz ari den. 

